
Віктар Швед 
 
 
 
 
 
 
 

В Е Р Ш Ы 
НАТАЛЬЦЫ 

 
 
 
 
 
 
 
 
 
 
 
 
 
 
 
 
 
 
 
 
 
 
 



 
2 

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 



 
3 

Віктар Швед 
 
 
 
 
 
 

 

В Е Р Ш Ы 
НАТАЛЬЦЫ 

 
 
 
 
 
 
 
 

Мастачка: 
Таццяна Місіюк 

 
 
 
 
 
 
 
 
 
 

Беласток 1998 
 



 
4 

Рэдактар 
Віктар Швед 
 
Мастачка : 
Таццяна Місіюк 
 
 
© Copyright by Wiktor Szwed 
Białyst ok 1998 
 
 
 
 
Шчыра дзякуем нашам спонсарам: 
Гарадской управе ў Беластоку, 
Гарадской управе ў Гайнаўцы, 
Праўленням гмін у:  
Гайнаўцы, Дубічах-Царкоўных,  
Кляшчэлях, Нарве,  
Нараўцы, Чаромсе 
 
 
 
 
Выдавецтва: Orthdruk, Białystok 1998 
 
 
ISBN 83-85368-47-7 
 
 
Склад і друк: Or thdruk, 
вул. Складова 9, 15-399 Беласток 
 



 
5 

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 



 
6 

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 



 
7 

МЫ ДАЧАКАЛІ ДОНІ НАТАЛЛІ 
 
 
 
 
 
Вітаем доню ў нашай хаце  
 
 
Мы сёння сталіся багаты, 
Прыбытак і для Беларусі. 
Прыехала да нас у хату 
Наша маленькая дачуся. 
 
І будзе нам расці на славу. 
Навучым нашую Наташу 
За родную змагацца справу, 
За Беларусь, айчыну нашу. 
 
Навучым Доню роднай мове, 
Што будзе справаю найпершай, 
Будзе яна абавязкова 
Чытаць свайго татулькі вершы. 
 

18 верасня 1990 г. 

З дзіцячай каляскай 
 
 
Маім штодзённым абавязкам, 
Маёю запаветнай марай – 
Выйсці з дзіцячаю каляскай 
На гарадскія тратуары. 
 
Тады я вельмі ганаруся, 
Што нешта варты я, дарэчы, 
Што бацька я малой дачусі, 
І што яшчэ я не старэча. 
 
А калі чую за плячыма 
Сумненні: бацька я, ці дзедка? 
Тады хачу крычаць ва ўздыме 
І цэлы свет узяць на сведку, 
 
Што бацька я малой Наталькі, 
І ўсімі сіламі імкнуся, 
Каб прывіваць дачушцы змалку 
Любоў да роднай Беларусі. 
 

1 лістапада 1990 г. 

Першыя размовы 
 
 
Наша дочанька малая 
Пазнаць хоча свет багаты. 
Безупынна размаўляе 
З мамаю сваёй і татам. 
 
Ім усмешку сваю дорыць, 
Быццам святы анёл з неба. 
І па-свойму ўжо гаворыць 
А-а-а і бэ-бэ, бэ-бэ. 
 
Свецяць вочкі быццам зоры, 
З вуснаў выплываюць гукі. 
Ручкі, ножкі ім утораць, 
Без стамлення, без прынукі. 
 
І бацькі з тае размовы 
Шчаслівейшыя на свеце. 
Разумеемся без слова. 
Нашай доні месяц трэці. 
 

30 лістапада 1990 г. 

Малы юбілей 
 
 
Ужо чутны вясенні подых 
І весялей гамоняць птушкі. 
Натальцы стукнула паўгода, 
Дык юбілей малы ў дачушкі. 
 
Штодзённа, ад самога рання, 
Лепет Наталькі поўніць хату. 
У пастаянным шчабятанні 
Пачуць прыемна: мама, тата. 
 
Мяняе нашая малютка 
Свой стан ляжачы на сядзячы 
І на карачках ужо хутка 
Мы са здзіўленнем яе ўбачым. 
 
А потым першы крок нясмелы... 
У захапленні скажам: ходзіць! 
І свет нам усміхнецца цэлы, 
Калі патопча доня годзік. 
 

15 сакавіка 1991 г . 

Хрэсь біны  
 
 
Сёння святы дзень Велікодны, 
У нас выключнае здарэнне. 
З абрадам хрысціянскім згодна 
Дачушкі нашае хрышчэнне. 
 
Дзяўчынку ахрысцілі ў храме 
І імя ёй далі Наталля, 
Так як маёй калісьці маме, 
Каб маму заўжды ўспаміналі. 
 
Бацькоў у дочанькі багата, 
Апроч сваіх, заўсёды родных, 
Хрышчоныя ёсць мама, тата, 
Ад сённяшніх свят Велікодных. 
 
Сёння Хрыстова Ўваскрасенне 
Люд праваслаўны адзначае. 
Наталлі нашае хрышчэнне. 
Няхай жа нам расце малая. 
 

7 красавіка 1991 г. 

Патаптала доня годзік 
 
 
Вялікае ў нас сёння свята, 
Спаўняецца Натальцы годзік. 
У нас настрой тым больш прыўзняты – 
Дачушка самастойна ходзіць. 
 
Малым стаецца чалавечкам, 
Што можна за руку павесці, 
На шчасце здзьмухнула ўжо свечку 
Запалену на торта цесце. 
 
І ўсім усмешку падарыла 
Шырока – дзесяццю зубкамі. 
Мовай сваёй загаварыла 
Са зразумелым словам: мама. 
 

15 верасня 1991 г . 

Свята ў хаце  нашай 
 
 
Свята ў хаце нашай, 
Радасць, асалода. 
Дачушцы Наташы 
Паўтара ўжо года. 
 
Мае ўжо дзяўчынка 
Слоўнічак багаты, 
Ім бесперапынку 
Цешыць маму, тату, 
 
А калі сваёю 
Мовай адазвецца – 
Можна ўжо з малою 
Нейк паразумецца. 
 

15 сакавіка 1992 г. 

Два гады  
 
 
Век Наталлі малады – 
Два гады, два гады. 
Мы лічылі дні-дзянёчкі 
І чакалі двух гадочкаў, 
Каб сустрэць хутчэй 
Доні юбілей. 
 
Век Наталлі малады – 
Два гады, два гады. 
Надышла нарэшце дата 
Нашае Наталькі свята, 
Селі ўсе наўкол 
За святочны стол. 
 
Век Наталлі малады – 
Два гады, два гады. 
Віншавалі юбілярку, 
Даравалі ёй падаркі, 
Было шмат гасцей, 
Стрэлі юбілей. 
 

15 верасня 1992 г. 

Тры гады 
 
Ужо, здаецца, паўбяды, 
У штодзённым жыцці нашым, 
Калі ад роду тры гады 
Сёння спаўняецца Наташы. 
 
Змяняецца нам на вачах, 
Усё знаць хоча ў наваколлі, 
Усё разглядвае ў руках, 
Ахвотна ходзіць у прадшколле. 
 
І вырасла ўжо з немаўлят. 
І кажа : -  Я ўжо не малеча. 
Мы праспявалі ёй ,,сто лят”, 
Па здзьмухванні на торце свечак. 
 

15 верасня 1993 г. 

Чатыры гады  
 
 
Цешымся надзвычай шчыра, 
Радасны настрой у хаце, 
Годзікаў ужо чатыры 
Споўнілася нашай Наце. 
 
Доня нам расце ласкава, 
Кажа што яна ўжо ,,дама”. 
Больш становіцца цікавай 
І дапытлівай таксама. 
 
Ганарыцця, што ў прадшколле 
З наймалодшымі не ходзіць, 
Малышом не будзе болей, 
Ёй пачаўся пяты годзік. 
 

15 верасня 1994 г. 

Пяцігоддзе  
 
 
Усёй сям’ёй цярпліва штодзень 
Хвіліны гэтае чакалі, 
Калі надыдзе пяцігоддзе 
Дачушкі нашае Наталлі. 
 
А вось і верасня палова 
І ў нашай хаце раптам свята. 
Мы юбілей сустрэць гатовы 
Усхваляванай нашай Наты. 
 
- Ужо я не малышка болей, 
Сцвярджае з мінаю салодкай. 
Цяпер у нашым я прадшколлі 
У групе буду пяцігодкаў. 
 

15 верасня 1995 г. 
 
 
 
 
 
 
 
 
 
 
 
 
 
 



 
18 

Шэсць  гадоў 
 
 
Новы юбілей ізноў 
Мы адсвяткавалі ў хаце. 
Вось ад роду шэсць гадоў 
Споўнілася нашай Наце. 
 
У прадшколле ў нулявы 
Клас ужо пайшла Наталька. 
Хутка будзе з галавы 
Яна мець свае ўсе лялькі. 
 
Паўтарае Ната ўсім: 
- Ужо я змужнела крышку. 
У яе ўжо новы ўздым – 
Пачынае чытаць кніжкі. 
 
Налаўчылася пісаць, 
Хоць і леваю рукою. 
Астанецца ўжо, відаць, 
Леваручкаю такою. 
 

15 верасня 1996 г. 

Сямігоддзе 
 
 
Вось і Наталлі сямігоддзе, 
Кажа: - Я не дзіця, а моладзь. 
З вялікім захапленнем ходзіць 
У з беларускай мовы школу. 
 
Дзяўчынкі маладая памяць 
Засвоіць словы роднай мовы 
І неўзабаве з землякамі 
Будзе ўжо размаўляць талкова. 
 
Прад ёю доўгая дарога 
Многагадовае навукі. 
Вучыцца трэба пільна, многа, 
Добраахвотна, без прынукі. 
 
Вучыся мілая дачуся, 
Асвойвай пастаянна веды, 
На славу нашай Беларусі, 
На радасць маці, бацьку Шведу. 
 

15 верасня 1997 г. 

Калыханка 
 
 
Спі, засні ты ўжо, Наталька, 
Шмат было турбот, 
Спіць даўнютка твая лялька, 
Плюшавы спіць кот. 
 
Спі, засні, дачушка Натка, 
Ужо позні час, 
Дрэмле над табою матка, 
Морыць сон якраз. 
 
Спі, засні ты ўжо, Наташка, 
Спяць усе кругом, 
Хай прысніцца табе кашка 
З цёплым малаком. 
 
Спі, засні ўжо, дарагая, 
Заўтра гульні зноў, 
Няхай ночка шмат набае 
Каляровых сноў. 

Калыханка 
 
 
Спі, засні , мая дачуся, 
Хай жа прыйдзе сон. 
Узняла над Беларуссю 
Ноч свой парасон. 
 
Чорную надзеўшы блузку 
Ноч пайшла ў абход. 
Спіць народ наш беларускі 
Пасля ўсіх турбот. 
 
Сціхлі гукі роднай мовы, 
Песенны напеў, 
Сціхла ў векавых дубровах 
Шапаценне дрэў. 
 
Спіць прырода, твая матка 
Пачала драмаць. 
Спі, засні, маё дзіцятка, 
Мусім рана ўстаць. 

Патанцуй са мною, тата 
 
 
Твар схаваўшы за газетай 
Зачытаўся тата. 
Наймілейшую касету 
Уключае Ната. 
 
І дзіцячай песні гукі 
Звіняць у пакоі. 
Доня тату хваць за рукі: 
- Патанцуй са мною! 
 
І ці хочаш, ці не хочаш, 
Дык згадзіцца мусіш. 
Дакажы, што ты ахвочы 
Танцаваць з дачусяй. 
 
Кружыць Ната, кружыць тата, 
Аж твары ў паценні. 
Зварухнулася ўся хата 
Галавакружэннем. 

Наталка-скакалка 
 
 
Дзяўчыначцы змалку 
Купілі скакалку. 
Яна толькі скача, 
Не можа іначай. 
 
Азвецца часамі 
Руплівая мама : 
- Дачушка, мой коцік, 
Твой хворы жывоцік, 
 
Скаканне ўжо шкодзіць, 
Скакаць табе годзе, 
Заўжды толькі бачу 
Ты скачаш і скачаш. 
 
Забраць аднак цяжка 
Дахаты Наташку. 
Завуць яе змалку 
Наталка-скакалка. 
 
 
 
 
 
 
 
 
 
 
 



 
24 

Змянілася 
 
 
Я ў лясочку з Валяй 
І з малой Наталляй. 
У мінулым годзе 
Я сюды прыходзіў, 
З рук маёй жанчыны 
Еў не раз маліны. 
А цяпер малая 
Ягады з’ядае 
З рук сваёй матулі. 
А татульку – дуля. 

У ПРАДШКОЛЛІ ШМАТ РАЗДОЛЛЯ 
 
 
 
 
У прадшколлі 
 
 
Цешыць Нату, як ніколі, 
Што ўжо ходзіць у прадшколле. 
А прадшколле, як вядома, 
Блізка - у суседнім доме. 
 
Неўзебаве ў Наты зноўку 
Будуць новыя сяброўкі. 
І таму настрой вясёлы. 
- Хутка ўжо пайду я ў школу. 
 
 
 
 
Фарсі стая Ната 
 
 
- Не абрэзвай, маці, 
Ізноў маіх валос. 
Хачу дачакацца 
Доўгіх плеценых кос. 
 
Хай цябе не трывожыць, 
Што хачу я фарсіць. 
Як стану прыгожай 
Хлопцы будуць любіць. 

Каўбой і ,,каўбойка” 
 
 
- Я кахаю не на жарты, - 
Адазвалася Наташа. – 
Падабаецца мне Бартэк, 
Хлопчык у прадшколлі нашым. 
 
Ну а сёння ён такое 
Мне сказаў надзвычай бойка: 
- Буду я тваім каўбоем, 
Станеш ты маёй ,,каўбойкай”. 
 
 
 
 
 
 
Хованкі 
 
З сваім цярплівым надта татам, 
Што доні ўсё зрабіць гатоў, 
У хованкі гуляе Ната. 
Яна хаваецца без слоў. 
 
Тата задоўга не шукае, 
Дык і шукаць далей дарма! 
Вось з-за дзвярэй крычыць малая: 
- Ты, тата, глянь, мяне няма! 

Віна і кара 
 
 
Наталля ў прадшколлі 
Дрэнна загуляла. 
Дала рукам волю – 
Фікус абламала. 
 
Прадчувае драму – 
Будуць біць за гэта. 
Падышла да мамы: 
- Пакарай мяне ты. 
 
Матуля не хоча 
Аж такой ахвяры. 
Зазірнула ў вочы – 
Ларавала кару. 
 
 
 
 
Святы  спакой 
 
 
Прад тэлевізарам заселі 
Ізноў усёй сям’ёй. 
- Да тэлебачання што людзі мелі, 
Скажы мне, татка мой. 
 
- Прад тэлевізарам мы час марудзім, 
Штодня да нематы. 
Да тэлебачання дык людзі мелі 
Спакой святы. 

Лялька Наталь кі 
 
 
Тэлевізар гучыць у хаце, 
Уключыла яго малая. 
Нервуецца страшэнна маці: 
- Бачу, ніхто не аглядае. 
 
- Не выключай экрана, мама, -  
Просіць гарэзная Наталька. – 
Тэлевізійную праграму 
Аглянуць хоча мая лялька. 
 
 
 
 
 
 
Хатняе  прадшколле 
 
 
- Зробім у нас прадшколле, 
Я буду паняй Ёляй, 
Ты, мамачка – Наталька – 
Пазабаўляйся лялькай. 
 
А ты, мой мілы татка, 
Будзеш малым Уладкам. 
Ты хуліганіш многа – 
Пастой тут ля парога. 

Адпраўляла Ната тату 
 
 
У дарогу тату 
Адпраўляла Ната. 
І трымае за руку 
Ната тату ў цягніку. 
 
Цягнік рушыць за хвіліну, 
Сумная ў Наталькі міна. 
Выйшла з мамай на перон 
З хустачкаю наўздагон. 
 
 
 
 
 
 
Рукзачок 
 
 
Сёння добры татулёк 
Купіў Наце рукзачок. 
І яна па цэлых днях 
Яго носіць на плячах. 
 
У ім заўжды кніжак шмат, 
Зайчыкаў і малпянят. 
У прадшколле з новым днём 
Пойдзе Ната з рукзачком. 

Пабрыйся, тата 
 
 
Азвалася рана Ната 
Сваім галаском салодкім:  
-Ты пабрыйся, мілы тата, 
Вырасла табе ўжо шчотка. 
 
Твар нябрыты ручкі коле, 
Калі будзеш хадзіць гэткім, 
Пачнуць зваць цябе ў прадшколлі 
Не татулькам, толькі дзедкам. 
 
 
 
 
 
 
Не  дзедка, толькі тата! 
 
 
У прадшкольным зале 
Гукае Альжбетка : 
- Па цябе, Наталля, 
Прыйшоў ужо дзедка. 
 
З пярэчаннем гэткім 
Азвалася Ната: 
- Ды гэта ж не дзедка 
Прыйшоў, толькі тата! 

Ідуць  гады 
 
 
Ідуць гады, бягуць гады, 
Маю ўжо пяты за сабою. 
А Мікалай наш малады, 
Хоць і з сівою барадою. 
 
Мае такі ружовы твар, 
Позірк яго надзвычай яркі, 
І як спаўненне нашых мар 
Дзецям прыносіць ён падаркі. 
 
 
 
 
 
 
Пісьмовы стол 
 
 
Вельмі цешыцца Ната : 
Ёсць у хаце абнова. 
Атрымала на святы 
Для сябе стол пісьмовы. 
 
Мае многа, вядома, 
Мікалай святы сілы, 
Як да самага дому 
Стол прынесці хапіла. 

Мне  ёлку штучную купляйце  
 
 
Просіць бацькоў сваіх Наталля: 
- Больш не купляйце з лесу ёлкі. 
Шкада каб ёлачкі ўміралі, 
Як слёзы сыпалі іголкі. 
 
Я штучну ёлку хачу ў хаце, 
У штучныя я ёлкі веру. 
У магазіне мне купляйце, 
Не тую, ссечанай сякерай!  
 
 
 
 
 
 
Якая сапраўдная дата? 
 
Наталька пытае тату: 
- Я маю, татулька, сумненні, 
Якая сапраўдная дата 
Ісуса Хрыста нараджэння? 
 
Ці снежань мо дваццаць пяты, 
Ці студзень, магчыма, сёмы? 
Падвойныя маем мы святы 
Па-новаму і па-старому. 
 
 
 
 



 
35 

У Наты святы 
 
 
Наталля прыйшла з прадшколля – 
Дома ёлка аж да столі. 
І прыбраная ўжо ёлка 
Ззяе сонечнай вясёлкай. 
 
Цешыцца надзвычай Ната. 
Што ў яе такое свята. 
З ёлкай радасна, талкова, 
Стрэнуць Ражджаство Хрыстова. 
 
 
 
 
 
 
Віхор прыйшоў на двор 
 
 
Наталька у прадшколле 
З татам сваім ідзе. 
А вецер, як ніколі, 
І вые, і гудзе. 
 
І мерзнуць ручаняты 
Вясне наперакор. 
- Спяшаймася, мой тата, 
Бо гоніць нас віхор. 

Зямля рассыплецца нам хутка 
 
 
Добра ў пясочніцы Натальцы 
З сяброўкамі з прадшколля забаўляцца, 
Сухі пясок перасыпаць у пальцах 
І будаваць пясчаныя палацы. 
 
І раптам радасныя Наты вочкі 
Напоўніліся неабсяжным смуткам. 
- Калі Зямля з такога вось пясочку, 
Тады яна рассыплецца нам хутка. 
 
 
 
 
 
 
Не  ўмею я лётаць  
 
 
У прадшколлі свята, 
На баль пойдзе Ната. 
Мама шыла ночкай 
Узор матылёчка. 
 
- Зробім вось прымерку, 
Глянь толькі ў люстэрка. 
На твары маркота : 
- Не ўмею я лётаць. 

Шлях Наталькі 
 
 
Пасля заняткаў тата вёў дамоў 
Доню у апошнім летнім жары. 
І затрымалася яна ізноў 
І піша стрэлкі ўсцяж на тратуары. 
 
- Чаму ідзеш ты з крэйдай у руках? – 
Пытае тата сваю Нату. 
- Вызначаю, тата, я свой шлях 
З прадшколля аж да нашай хаты. 
 
 
 
 
 
 
Жадаю пятніц болей 
 
 
Жадаю пятніц болей 
І пішу заяўку, 
Каб магла ў прадшкколле 
Забраць сваю забаўку. 
 
Мо пятніцу знянацку 
Пашле мне лёс ласкавы 
І дарагую цацку 
Вазьму зноў да забавы? 

Чаму клас наш нулявы? 
 
 
- Мо адкажаце мне вы, 
Падрабязна болей, 
Чаму ў клас я нулявы 
Хаджу у прадшколле? 
 
Назва гэтая адкуль, 
Хто мне растлумачыць? 
Дык вядома ўсім што нуль 
Нічога не значыць. 
 
 
 
 
 
 
На пенсіі  ўжо Ната 
 
 
Нямнога прыхварэла 
Бабулі ўнучка Натка. 
Не ходзіць тыдзень цэлы 
У прадшколле на заняткі. 
 
І толькі гулі-гулі 
У Натачкі праграме. 
Я ўжо цяпер, бабуля, 
На пенсіі таксама. 

Разлілося неба 
 
 
Неба разлілося 
І плача па леце. 
Надыходзіць восень, 
Сталі мокнуць дзеці. 
 
Уцяклі ў прадшколле 
Усе з панадворка. 
Неба штораз болей 
Плача, плача горка. 
 
 
 
 
 
 
Задрамаў лясочак 
 
 
Задрымаў лясочак, 
Што пад нашай хатай. 
Ужо ўдзень і ўночы 
Больш халаднавата. 
 
У лясочак дзетак 
Не водзяць з прадшколля. 
Сумуе за летам 
Усё наваколле. 

Гадзіннік з зязюляй 
 
 
Янка гасцінны і Марыля 
Гадзіннік Наце падарылі. 
А ён нязвыклы, усе чулі, 
Куе ў ім слаўная зязюля. 
 
Прысела Нацейка ў куточку 
І ўсё чакае галасочка. 
- У прадшколле не пайду, матуля, 
Пакуль не закуе зязюля. 
 
 
 
 
 
 
Айчына-маці 
 
 
Сцвярджае пані, кажа Натка, 
Айчына – гэта наша матка. 
Адгэтуль, калі толькі Ната 
З прадшколля вернецца дахаты, 
 
І калі здарыцца часамі 
Крышку дакучыць сваёй маме, 
Дык паўтарае ёй няспынна: 
- Не гневайся, мая айчына. 

Музычнае прадшколле 
 
 
У новай ужо Ната ролі, 
Сумленна здзяйсняе павіннасць, 
У музычнае ходзіць прадшколле, 
Іграе там на піяніна. 
 
Настаўніца, пані Івона, 
Руплівай Натальцы з прызнаннем 
Чарговы квадрацік чырвоны 
Прыклеіць за гэта ігранне. 
 
 
 
 
 
 
Піяніна 
 
 
Пасля прадшколля вольныя хвіліны 
Наталька аддае без перабою 
Уласнай ігры на піяніна,  
Што ў яе красуецца пако і. 
 
І пачынае заўсягды ігранне 
З вялікім засяроджаннем, ахвотай, 
Бацькі ўспрымаюць гэта з хваляваннем: 
Дачушка іх іграе ўжо па нотах. 

Хлябок ела з кветкамі  
 
 
Мама, як заўсёды, 
Снедае з дачушкаю. 
Яна ўсе бутэрброды 
Пасыпала пятрушкаю. 
 
А калі выйшла з хаты 
У прадшколле з дзеткамі, 
Сказала дзецям Ната : 
- Хлябок я ела з кветкамі. 
 
 
 
 
 
 
У прадшколлі шмат раздолля 
 
 
У прадшколлі шмат раздолля, 
Шмат сябровак і сяброў. 
Забаўляліся мы ўволю, 
Не спяшаліся дамоў. 
 
Цёплае мінула лета, 
Хутка праімчаўся час 
І з прадшколля многіх дзетак 
Клікнуў першы школьны клас. 

У НАШАЙ НАТЫ ДУМАК БАГАТА 
 
 
 
 
Я хачу быць  мамай! 
 
 
Матуліна сумка 
Натальцы прынадай. 
Ды замест ласункаў 
Знайшла там памаду. 
 
Пазнохці фарбуе 
І губкі таксама. 
Татульку талкуе: 
- Хачу я быць мамай! 
 
 
 
 
Я – бабка Верка! 
 
 
Хустку бабулі 
Любіць Наталля. 
Просіць матулю, 
Каб ёй завязала. 
 
У хустцы ў люстэрка 
Яна заглядае: 
- А я – бабка Верка, 
- Ды толькі малая!  

Хаджу я ў школу 
 
 
У яслі змалку 
У гэтым годзе 
Наша Наталка 
Рупліва ходзіць. 
 
Мае малая 
Настрой вясёлы 
І паўтарае : 
- Хаджу я ў школу. 
 
 
 
 
 
 
Я пайду на працу 
 
 
Наталька малая 
З вялікай ахвотай 
Заўжды абувае 
Бацькоў сваіх боты. 
 
У маміны стала 
Цяпер абувацца 
І раптам сказала: 
Пайду я на працу. 

Руплівыя ручаняты 
 
 
У дзяўчынкі Наты 
Дзесяць памагатых. 
Ручак кожны пальчык 
Памочнік Натальцы. 
 
Спорыцца дзіцяці 
Праца ў роднай хаце. 
Руплівыя ў Наты 
Заўжды ручаняты. 
 
 
 
 
 
 
Рукі 
 
 
Дадзены нам, доня, рукі, 
Да работы, да навукі, 
Падымання і трымання, 
Да вітання, да ласкання, 
 
Яды страваў улюбёных 
І да ўласнай абароны. 
Рука руку заўжды мые, 
А абедзьве – твар і шыю. 

Дзіцячы ,,аркестр” 
 
 
У яслі ходзіць Ната. 
Дзецям далі ,,прэзенты”, 
У Мікалая свята 
Купілі інструменты. 
 
Наўкол паселі дзеці, 
Іграюць не гавораць. 
Наталька на кларнеце 
Сабе самой уторыць. 
 
Вяртацца нат дахаты 
Не хоча ўжо малая, 
Хоць бачыць свайго тату: 
- Я ж у аркестры граю. 
 
 
 
 
Ён нарадзіўся ў акулярах? 
 
 
- Чаму, спыталася малая, 
Наш татка акуляры мае? 
Чытае ён заўсёды ў ночы, 
І папсаваў, вядома, вочы? 
 
- Загану зроку, кажа матка, 
Мае ўжо ад калыскі татка. 
Пытае Ната з дзіўным тварам: 
-  Ён нарадзіўся ў акулярах? 

Хто парысаваў сцяну? 
 
 
Мама пачала вайну : 
-  Хто парысаваў сцяну? 
Разважае Ната: 
- Мо сказаць, што тата? 
 
Аднак жа прызналася: 
- Сонейка схавалася 
І падумалася мне – 
Нарысую на сцяне. 
 
 
 
 
 
 
Вазі мяне  каляскай 
 
 
Штодзень адводзіць тата 
У яслі сваю Нату, 
І просіць, каб хоць трошкі 
Ішла на ўласных ножках 
 
А Ната без прынукі 
Хоча каб браць на рукі. 
Не возьмеш – калі ласка, 
Вазі мяне каляскай. 
 
 
 



 
50 

Не  рабіце  куку 
 
 
Хворая была Наталля 
І лячылася ў шпіталі. 
Там жа некалькі разоў 
З яе ручкі бралі кроў. 
 
А калі ізноў з мамусяй 
Была ў лекара дачуся, 
Лекар толькі ўзяў за рукі – 
Просіць: - Не рабіце куку. 
 
 
 
 
 
 
З комі на выходзіць  ночка 
 
 
Абед за хвілінку 
Бабуся ўжо зварыць. 
На дварэ дзяўчынкі 
Аб абедзе мараць. 
 
Наталька малая 
Падняла ўвысь вочкі: 
- З коміна шугае 
Страшэнная ночка. 

Наталька і пралька 
 
 
Мама многія хвіліны 
Мусіць прабываць у ваннай. 
Сваю пральную машыну 
Уключае пастаянна. 
 
Тады шустрая Наталька, 
Як не ўгледзіць толькі мама, 
Пераключыць хутка пральку 
На адвольную праграму. 
 
 
 
 
 
 
Я пайду да ,,склепу” 
 
 
Узяла авоську Ната, 
Абуласся ў ,,тэпу”, 
Адазвалася да таты: 
- Я пайду да ,,склепу”. 
 
,,Бубу” трэба мне прынесці 
І хлябок харошы. 
Спахапілася нарэшце: 
- Няма ў мяне грошай. 

Не  такая я малая 
 
 
Дарагая мая мамка, 
Не такая я малая. 
Дастаю рукой да клямкі, 
Сама дзверы адчыняю. 
 
І цяпер ужо  мне дзверы 
Не становяць перашкоды. 
Я вандрую па кватэры, 
Нешта вычвару заўсёды. 
 
 
 
 
 
 
У стэляжы дзверцы вяжуць  
 
 
- Дзе рука мая сягае, 
Дзе сягае зрок, 
Там усё бяру, сцягаю, 
І рву незнарок. 
 
Хаваць трэба, як ад кражы, 
Ад маіх вачэй 
У стэлажы дзверцы вяжа 
Тата ўсё вышэй. 

Бясцэнная дачуся 
 
 
Наша Наталька малая 
Цэны прадуктаў зрывае. 
Калі ўжо іх мае многа 
Клеіць на рукі і ногі. 
 
А потым маму пытае: 
- Мама, ці я дарагая? 
Адказвае доні мамуся: 
- Бясцэнная ў нас ты, дачуся. 
 
 
 
 
 
 
Абуеш мае  боцікі 
 
 
У летні дзень малую Нату 
Дзеці на двор паклікалі. 
Яна абула боты таты, 
Цяжкія, завялікія. 
 
- А ў чым жа я, скажы, дачуся, 
Пайду на двор, мой коціку? 
- Ты нервавацца тут не мусіш, 
Абуеш мае боцікі. 

Я пільную тату 
 
 
На рабоце маці 
Поўна непакою. 
Мучыцца у хаце 
Татулька з малою. 
 
Вось звоніць мамуся: 
- Што ты робіш, Ната? 
На гэта дачуся:? 
-  Я пільную тату 
 
 
 
 
 
 
Мама ў тэлефоне  
 
 
Тэлефон заўзята 
У пярэдняй звоніць. 
Закрычала Ната: 
- Мама ў тэлефоне. 
 
І здымае трубку 
Няўмела малая. 
Задрыжэлі губкі, 
Што сказаць – не знае. 

Што ты робіш, тата? 
 
 
Запытала Ната : 
- Што ты робіш, тата? 
Мама ёй на гэта: 
- Тата стаў паэтам. 
Для розных малышак 
Тата вершы піша. 
Ната паглядзела, 
На стале прысела: 
- Дай паперу, мама, 
Напішу таксама. 
 
 
 
 
 
 
Шукала песень  
 
 
Непаседлівая доня 
Адкрывае ўсё сакрэты. 
Села пры магнітафоне, 
Выняла з яго касету. 
 
Ну і нечакана потым 
Плёнку цалкам разматала. 
- Чаму, Ната, робіш псоту? 
- Песень я сваіх шукала. 

Маю дзве  ножкі 
 
 
Безупынку скача з ложка 
Доня ранкам на падлогу. 
- Перастань, бо зломіш ножку, 
- Тата даў перасцярогу. 
 
І смяецца толькі Натка, 
Тату добрага пытае: 
- А каторую, мой татка? 
- Глянь жа, я дзве ножкі маю. 
 
 
 
 
 
 
Няма ў ножках сілы 
 
 
Паехала ў горад 
Дачушка з таткам. 
Затамілася скора 
Маленькая Натка. 
 
- Паднясі мяне трошкі, 
Мой ты татка мілы, 
Бо няма ў маіх ножках 
Нічагуткі сілы. 

Чырвоная шапачка 
 
 
Дачуся ўлюблёная 
Звяртаецца да маці: 
У ,,Шапачку чырвоную” 
Хачу я забаўляцца. 
 
- Дык забаўляйся, доченька, 
Пакінь мяне ў спакою. 
- А я ж не маю, мамачка, 
- Кошычка з ядою. 
 
 
 
 
 
 
Пачытай мне  казку 
 
 
Увечары Ната 
Просіць: - Калі ласка, 
Даражэнькі тата 
Пачытай мне казку. 
 
Аб дзівосным смоку 
Тата ёй чытае, 
Пакуль сном глыбокім 
Не засне мапая. 

Рыбная ці  зубная 
 
 
Пасту рыбную ўжо матка 
На хлеб выціскае. 
Прыглядаецца ёй Натка 
І маму пытае : 
 
- І каму гэта рыхтуеш 
Такую паскуду? 
Пасту млосную зубную 
Есці я не буду. 
 
 
 
 
 
 
Аддыхае малако 
 
 
Раніцою Наце 
Аніяк не спіцца. 
Малако у хаце 
Пачало варыцца. 
 
- Глянь толькі, матуля,  
Сказала малая 
Малако ў каструлі  
Моцна аддыхае. 

Добрая бабуля 
 
 
Бабуля сочыць зрокам 
І выглядае ў далі, 
Ці едзе з Беластока 
Унучанька Наталля. 
 
А калі зрокам зловіць 
Унучку бабка Верка, 
Тады абавязкова 
Ёй жменю дасць цукеркаў. 
 
 
 
 
 
 
Тайні ца 
 
Ната заўжды гатова 
Паехаць у Тайніцу, 
Дзе беларускай мовы 
Бурліць яшчэ крыніца. 
 
І дзе бабуля, дзедка 
Ёй многа маюць ласкі, 
І дзе цвітуць улетку 
Усюды кветкі-краскі. 

Сметанковы зуб 
 
 
- Выпадзе мне,  матка, 
Зубок відавочна. 
- Не шкадуй, дзіцятка, 
Гэта ж зуб малочны. 
 
Вырасце, дасць Божа, 
Табе зубок новы. 
- А зубок той можа 
Будзе сметанковы? 
 
 
 
 
 
 
Натка-шчарбатка 
 
 
Зуб мне выпаў першы, 
Ён мне першым вырас, 
Можаш гэта ў вершы, 
Татка, сцвердзіць шчыра. 
 
Можаш ты ад сёння, 
Татка разам з маткай 
Дарагую доню 
Зваць Наткай-шчарбаткай. 

Ёсць  выйсце  
 
 
Усе спяць заўзята, 
Не спіць толькі Ната. 
Крычыць: - Бабка Верка, 
Падай мне цукерку! 
 
Бабуля ўздыхае :  
- Я выйсця не маю. 
- Выйсце ёсць, я веру, 
Не замкнёны ж дзверы! 
 
 
 
 
 
 
Маўчанне  золатам 
 
 
У хаце незвычайна гаманліва, 
Маці дачцэ расказвае сакрэты. 
У крэсле бацька заўсягды маўклівы, 
Ізноўку твар хавае за газетай. 
 
Сваёй матулі задае пытанне 
Удумлівая незвычайна Ната :? 
- Калі сапраўдным золатам маўчанне – 
Тады чаму наш тага небагаты? 

Гэта доляры ці грошы? 
 
 
Доня некалькі паперкаў 
Атрымала на цукеркі. 
Грошыкаў яшчэ не знала, 
І ці многа іх, ці мала, 
 
Дзе ласункаў купіць болей? 
У ларку, ці у ,,Маркполі”? 
Запыталася ў раскошы: 
- Гэта долары, ці грошы? 
 
 
 
 
 
 
Лепш спячы шэсць  тортаў 
 
 
- Заўтра, без сумнення, 
Твой дзень нараджэння. 
Дык спяку я ў печы 
Торт і дам шэсць свечак. 
 
Ната раз чацвёрты 
Падымае спрэчку: 
- Лепш спячы шэсць тортаў 
Ды з адною свечкай. 

Чаму вымаюцца зубы? 
 
 
Ната ўгледзела ў ваннай, 
Што татка пазбыўся зубоў, 
Памыў іх пад кранам старанна 
І ў рот свой засунуў ізноў. 
 
Дачушка тату пытаецца : 
- Скажы, даражэнькі мне, 
Чаму твае зубы вымаюцца, 
А мае дык не? 
 
 
 
 
 
 
Ці немаўляты маюць  двух татаў? 
 
 
Жанчына ў парку 
З дзяўчынак паркай. 
Убачыла Ната  
Тыя блізняты. 
 
Тату пытае 
Доня малая: 
- Ці немаўляты 
Маюць двух татаў? 

Наталля смокча палец 
 
 
Нашая Наталля 
Смокча-смокча палец. 
Стаўся ўжо ён плоскі. 
Ды не хоча соскі 
 
Доня аніколькі. 
Безупынна толькі 
Нашая Наталля 
Смокча-смокча палец. 
 
 
 
 
 
 
Танцуюць  мае ножкі 
 
 
Сядзіць Ната за сталом, 
Вымахвае нагамі. 
- Не будзь разбэшчанай такой, - 
Сварыць малую мама. 
 
А Ната маме дарагой, 
Усхваляванай трошкі, 
Кажа: - Занята я ядой, 
Танцуюць самі ножкі. 

ПРЫГОДЫ З ПРЫРОДАЙ 
 
 
 
 
Неба задымілася 
 
 
Надвор’е цудоўнае, 
З подыхам вясновым. 
Ната шчасця поўная 
Промні сонца ловіць. 
 
Раптам зажурылася, 
Сумна стала доньцы: 
- Неба задымілася, 
Праглынула сонца. 
 
 
 
 
Неба паламалася 
 
 
На панадворку так панура – 
Свет за дажджу фіранкамі. 
Страшэнная шалее бура. 
І гром грыміць з маланкамі. 
 
Прыбегла да матулі Ната: 
- Ці ведаеш, што сталася? 
Мне асляпіла вачаняты, 
Там неба паламалася. 

Сонца запалілася 
 
 
Разганяе вецер 
Хмарынкі свінцовыя, 
Пачынаюць дзеці 
Зноў гульні зімовыя. 
 
Маленькая Ната 
Надзвычай здзівілася: 
- Глянь на неба, тата, 
Сонца запалілася. 
 
 
 
 
 
 
Ці загарэлі вачаняты? 
 
 
Пайшла аднойчы Ната з татам 
На луг уквечаны ля хаты. 
Траву прыкрылі мяккім пледам 
І загаралі да абеду. 
 
Гарачае надзвычай сонца 
Праменне сыпала бясконца. 
Наталька запытала тату: 
- Ці загарэлі вачаняты? 

Мо карміць  ты будзеш кветкі? 
 
 
Мама падлівае браткі, 
Дочанька глядзіць: 
- Што ты робіш, мая матка? 
- Даю кветкам піць. 
 
Запытала мама дзетку: 
- Чаму тут тырчыць? 
- Пачакаю, можа кветкі 
- Будзеш ты карміць. 
 
 
 
 
 
 
Дзетка і кветка 
 
 
Дзяўчынку просіць тата: 
- Не зрывай кветак, Ната, 
Бо ціха плачуць кветкі, 
Калі сарвеш іх, дзетка. 
 
Сарвала кветку доня, 
Трымае на далоні: 
- Не успамінай у хаце 
Аб слёзах кветкі маці. 

Чаму не  выкапаць  рэпку? 
 
 
Аб ,,Рэпцы” казачку маці 
Чытае Натальцы ў хаце. 
Рэпку усе цягнуць заўзята 
І доўга без рэзультатаў. 
 
Раптам дачушка малая 
Чытанне матулі спыняе: 
- Цягнуць і цягнуць няспынна, 
Выкапаць рэпку павінны! 
 
 
 
 
 
 
Пэўна сонейка папсавалася 
 
 
- Спі ўжо, донечка, 
Больш не гавары. 
Даўно сонейка 
Згасла на двары. 
 
Раптам донечка 
Адазвалася: 
- Пэўна сонейка 
Папсавалася. 

Воўк у хаце  
 
 
Прачнулася Ната, 
Штурхае бабулю: 
- Воўк прыйшоў у хату, 
А вы ўсе заснулі. 
 
- Не паднось трывогі, 
Спі сабе ў спакою. 
Гэта ж хроп старога 
Дзедкі за сцяною. 
 
 
 
 
 
 
Страшны сон 
 
 
- Мама, снілася 
Мне учора, 
Што тапілася 
Я ў моры. 
 
Што рабіць мне, 
Вось цікава? 
- Навучыцца 
Трэба плаваць. 

З неба ўпалі хмары 
 
 
Зіма цягнецца бязконца. 
Хоць і грэе крыху сонца, 
Хоць бывае дзень прыгожы, 
Ды прагнаць зімы не можа. 
 
Зямля зноўку анямела, 
Сталася празрыста-белай. 
Адазвалася Наталля: 
- Ноччу з неба хмары ўпалі. 
 
 
 
 
 
 
На дождж вышлі  парасоны 
 
 
Цешыцца надзвычай Ната. 
Лінуў першы дождж багаты. 
Ён змывае снег зімовы, 
Рве зімовыя аковы, 
 
І зямельку са сну будзіць, 
Веснавымі стануць людзі. 
Цешацца ўсе парасоны, 
Выйшлі на дождж улюбёны. 

Ната будзе  багатай 
 
 
Просіць ручаньку бабуля: 
- Трымай у ручцы грошы, Ната. 
Чуеш, азвалася зязюля, 
Ты будзеш у жыцці багатай. 
 
Бярэ манету Ната ў руку 
І замірае на хвілінку: 
Зязюля сваё ку-ку, ку-ку 
Ёй паўтарае безупынку. 
 
 
 
 
 
 
Чаму стукоча дзяцел? 
 
 
Што гэта за птушка? 
Ната пытае маці. 
- Дык гэта ж, дачушка, 
- Карысны вельмі дзяцел. 
 
- Чаму ж ён безупынна 
Страшэнна так стукоча? 
Можа у шчыліну 
Яго ўпусціць не хочуць? 

Будуць  птушкі на абед 
 
 
- Што ты нам зварыла матка?- 
Адкажы, як след. 
- Будуць галубцы, дзіцятка, 
Сёння на абед. 
 
Раптам увайшоў у хату 
З панадворка дзед. 
- Будзем есці, -  кажа Ната, - 
Птушкі на абед. 
 
 
 
 
 
 
Кот не  выключыў матора 
 
 
Дрэмле на цёплай печы 
На мышы паляўнічы. 
Ён грэе свае плечы 
І голасна мармыча. 
 
Пытае бабу Ната: 
- Можа каточак хворы? 
А можа наш мурзаты 
Не выключыў матора? 
 
 
 



 
75 

Матуля корміць  лыжкай 
 
 
Бабуля ўнучку ў хаце 
Убачыўшы пытае: 
- Чым корміць цябе маці, 
Так добра выглядаеш? 
 
Адказвае бабулі 
Унучанька-малышка : 
- Мяне мая матуля 
Заўсёды корміць лыжкай. 
 
 
 
 
 
 
Ці паходзі м мы ад малпы? 
 
 
Ната ўсё ведаць хоча залпам, 
Пытаннямі татульку трудзіць. 
- Скажы, ці сапраўды ад малпы 
Паходзяць на зямлі ўсе людзі? 
 
Супольнага ж у іх нічога, 
Не мова ў малпы, толькі гукі. 
Кароценькія вельмі ногі 
І доўгія надзвычай рукі. 
 
 
 



 
76 

Не  маюць  рук і  ног 
 
 
- Ты, мой татулька, х іба 
Мне адказаць бы мог, 
Чаму ніколі рыбы 
Не маюць рук і ног? 
 
Калі б ім лёс капрызны 
Не паскупіў ног, рук, 
Хварэлі б рэўматызмам, 
І мелі б мноства мук. 
 
 
 
 
 
 
У вёсцы  
 
 
- Бабуля, што гэта такое? – 
Наталька запытала ў вёсцы. 
- Гэта, унучка, фура гною, 
Яго раскінем на палосцы. 
 
- Чаму ж, скажы мне, дарагая, 
Гной гэты пахне так пагана? 
- Гэта нічога, вырастае 
На ім шмат бульбіны духмянай. 
 
 
 



 
77 

Мора без вады 
 
 
Летняй парою з мамай, татам, 
Прыехала ў Мора Ната. 
Яна здзівілася тады: 
- А што ж за мора без вады? 
 
І нервавацца стала дужа : 
Няма тут нават малой лужы. 
Пацешыла Наташу маці: 
- Вада ж у кране ў Ніны хаце. 
 
 
 
 
 
Дзе  ж падзелася вясна? 
 
 
Цэлы свет у снезе знік, -  
Ната анямела. 
Хоць і маем красавік, 
За акном зноў бела. 
 
Дзе ж падзелася вясна? 
Запытала Ната. 
Ляпіць будзем балвана 
У Вялікдзень, тата. 

Вялікдзень  
 
 
Азвалася ранкам Ната 
Убачыўшы свет боскі: 
- У снезе хіба будуць Святы, 
Паедзем зноў у вёску. 
 
Вятрыскі снегам свет задулі, 
Бялютка на падворку. 
Здаецца, буду я ў бабулі 
З’язджаць на санках з горкі. 
 
 
 
 
 
 
Маю босыя ручкі 
 
 
Снегапад прыгожы, 
Засыпала сцежкі. 
- Пагуляем можа 
Унучка, у снежкі? 
 
- Не магу, бабуля, 
Адказала ўнучка. 
Яшчэ не абулі 
Мы босыя ручкі. 

Цэніць  Ната мамы свята 
 
 
Сёння ў хаце мамы свята, 
Памятае аб ім Ната. 
Яна ўласнымі рукамі 
Уручае кветкі маме. 
 
- А чаму ж ты, мая дзетка, 
Грошы выдаеш на кветкі, 
Яны ж нам растуць ля хаты? 
- Іх няма ўжо, кажа Ната. 
 
 
 
 
 
 
Трэба есці крапі ву 
 
 
Пачула Ната наяву, 
Што трэба есці крапіву. 
Павінны есці безупынна, 
Бо ў крапіве шмат вітамінаў. 
 
Узбуджаная надта Ната 
Прыбегла хуценька да хаты: 
- Тата, я не хачу калючак, 
Паколюць горла мне балюча. 

Муха ў гарбаце  
 
 
- Даражэнькі тата, 
Ты мяне паслухай, 
У шклянцы з гарбатай 
Трапечацца муха. 
 
- Не нервуйся зранку, 
Доня, мой саколік. 
Муха цэлай шклянкі 
Не вып’е ніколі. 
 
 
 
 
 
 
У Дзень  Нараджэння 
 
 
У Нараджэння Дзень суседка 
Прынесла хатнія мне кветкі. 
Надта балюча стала Наце 
Што кветачкі не ёй, а таце. 
 
І многа слёзак пралілося, 
Што таце, а не ёй прыносяць. 
- Калі памрэш, -  сказала дзетка, - 
Тады маімі стануць кветкі. 

Бусліха 
 
 
- Мая малая жабка, -  
Песціць унучку бабка. 
- Мне на ўспамін пра жабу 
- Становіцца ўжо слаба. 
 
Жабы заўжды, бабуся, 
З’ядае грозны бусел. 
Лепш, каб не клікаць ліха, 
Заві мяне бусліхай. 
 
 
 
 
 
 
На слані  
 
 
У сямейнае свята, 
У Дзень Нараджэння, 
Была ў цырку Ната 
На прадстаўленні. 
 
Мела там нечакана 
Наймілейшую хвілю: 
Яе на велікана 
Слана пасадзілі. 

Спі ць  лялька Наталькі 
 
 
Спытала Натальку 
Увечары мама : 
- Чаму ты без лялькі 
Сядзіш на праграме? 
 
- Увагу звярнулі, 
Што фільм для дарослых. 
Сніцца ўжо, матуля, 
Ляльцы сон дзівосны. 
 
 
 
 
 
 
Бабулі ны маршчыны 
 
 
Бабуленька кажа з жалем: 
- Ужо я старая, 
Твар маршчыны пааралі. 
Галава сівая. 
 
Ната бабе праз хвіліну 
Раіць асцярожна : 
- Можа ўсе твае маршчыны 
Выпрасаваць можна? 

Палярны кот 
 
 
- Глянь бабуля, кот прабег, 
Белы-белы, як той снег. 
Раптам ён на снезе лёг 
І не адмарозіў ног. 
 
Хоць мароз шчыпаў да слёз, 
Не пужаў яго мароз. 
Вось які ахвярны! 
- Гэта ж кот палярны!  
 
 
 
 
 
 
Зязюля 
 
 
Ці знаеш, дачушка, 
Спыталі малую, 
Якая птушка 
Гнёздаў не будуе? 
 
- Гэта зязюля, - 
Сказала Наташа, - 
Яе замкнулі 
Ў гадзінніку нашым. 
 
 
 



 
84 

Наташа не любіць  кашы  
 
 
Мама раніцай будзіла 
Снедаць сонную Наташу. 
- А што, мама, ты зварыла? 
- Манную, дачуся, кашу. 
 
- Вочкі зноў мае заснулі, - 
Адазвалася Наталька. – 
За мяне хай з’есць, матуля, 
Сёння кашу мая лялька. 
 
 
 
 
 
 
Ці мамусю прынёс бусел? 
 
 
- Сказала ты мне, мама, - 
Азвалася дачуся. – 
Што вось цябе таксама 
Прынёс у дзюбе бусел. 
 
Ды як паверыць маю 
У дзеянне такое, 
Калі ты дарагая, 
Прыйшла на свет зімою? 

На прагулцы 
 
 
Непаседа Ната, 
Бабуліна ўнучка, 
Праз акенца з хаты 
Прасунула ручку. 
 
- Шпацыруюць людзі, 
На двары так ціха, 
Хай хоць ручка будзе 
На прагулцы крыху. 
 
 
 
 
 
 
Не  хачу быць  шафай 
 
 
Ужо ў палове мая 
Сваю дачушку Нату 
Маці зноў апранае 
У вопратку багата. 
 
Таўшчэзна, як ніколі, 
Дзяўчынка кажа з жахам: 
- Не апранай жа болей, 
Я не хачу быць шафай!  

Каток з’ есць  супок 
 
 
Ната сядзіць над поўнай міскай, 
Есці ніяк не хоча. 
Пад руку тыцкае кот мыскай, 
Глядзіць Натальцы ў вочы. 
 
Здаецца, просіць ён Наташку: 
- Не будзь ты незычлівай. 
Дазволь мне з’есці тваю кашку, 
А буду я шчаслівы. 
 
 
 
 
 
 
Усміхніся, мама 
 
 
Цёмна і панура 
Сталася кругом. 
Надыводзіць бура, 
Чуецца ўжо гром. 
 
Бліскавіцы ў высі 
Моцна зіхацяць. 
- Мама, усміхніся, 
Будуць нас здымаць. 

ЧАС ПРЫГОЖЫ ПАДАРОЖЖАЎ 
 
 
 
 
Над морам 
 
 
Летам з мамай і татам 
Была над морам Ната. 
Малая просіць: Мама, 
Збудуй прыгожы замак 
 
З прыморскага пясочку. 
Смяюцца Наты вочкі: 
Марскія хвалі з пенай 
Цалуюць замка сцены. 
 
 
 
 
Эгле  – вужоў каралева 
 
 
На пастаменце жанчына 
Змагаецца з вужам заўзята. 
Сюды прыходзіць няспынна 
З вялікай цікавасцю Ната. 
 
Прыгожая з бронзы скульптура 
Нату ўстрывожыла дужа. 
Азвалася Ната панура: 
- Пані ваюе з мужам. 

Ружы 
 
 
У лабірынце паркавых алей, 
Што да прагулак людзям служаць 
Стаіць палац – бурштынавы музей, 
Наўкол цвітуць на клумбах ружы. 
 
- Калі зрываць не дазваляюць руж, -  
Азвалася да мамы Ната, -  
Апаўшыя пялёсткі сабяру 
І павязу духмяныя дахаты. 
 
 
 
 
 
 
Купляйце  мне  каляску 
 
 
Вялікая прастора – 
З горада да мора. 
- Баляць страшэнна ножкі, 
Дык паднясіце трошкі. 
 
Калі насіць прынука, 
Калі баляць вам рукі, 
Ёсць выхад: калі ласка, 
Купляйце мне каляску. 

Экскурсія 
 
 
Аўтобусам мы з гідам 
Адправіліся ў Ніду. 
І праз заліў, вядома, 
Пераплылі паромам. 
 
Усе мы неўзабаве 
Былі на пераправе : 
Ната кажа ва ўздыме. 
- Аўтобусам плылі мы. 
 
 
 
 
 
 
Бывай, Паланга! 
 
 
Наталька ўражанняў багата, 
Цела карычневы загар 
З Палангі павязе дахаты, 
Як лёсу дабрадзейны дар. 
 
Акордам развітальным танга 
,,Гавія” ўзрушыла да слёз. 
Бывай, гасцінная Паланга, 
Мо сутыкне ізноў нас лёс?... 
 
Літва, Паланга, 8 – 21 VII 1993 г. 

У спальным вагоне  
 
 
Пакойчык наш малюткі, 
Людзей тут скромны лік, 
Імчыць даволі хутка 
Над мора наш цягнік. 
 
Нас мучыць падарожжа, 
Хістаецца вагон, 
Калышацца нам ложак 
І наганяе сон. 
 
 
 
 
 
 
Усходы ў Хлапове 
 
 
Ад пляжа ўздыбленыя ўсходы, 
Ступеняў тут сто дзевяноста. 
Імі ўздымаемся заўсёды, 
Пад’ём уверх не надта просты. 
 
Упартая надзвычай Ната 
Паконвае ўсе перашкоды. 
Поўняцца шчасцем вачаняты, 
Калі яна наверсе ўсходаў. 

Мама, я дама! 
 
Марскую гладзь узбударажыў 
Вецер, купацца стала цяжка. 
А ратаўнік стары на пляжы 
Упадабаў  сабе Наташку. 
 
Цалуе Наты ручаняты 
І называе Нату дамай. 
У Наты ўжо настрой прыўзняты, 
Кажа: - Я дама, мая мама! 
 
 
 
 
 
 
Наталля і хваля 
 
 
Мора подых свежы 
Ловім на ўзбярэжжы. 
За хвіліну ляжам 
На нагрэтым пляжы. 
 
Узбураная хваля 
Збіла з ног Наталлю 
І марской вадзіцы 
Прыйшлося напіцца. 

Дзве сяброўкі 
 
 
Наце знайшлася 
Сяброўка Кася. 
І ўжо дзяўчаты 
Быццам блізняты. 
 
Сплятаюць ручкі 
Дзве неразлучкі, 
Было слёз многа 
Перад дарогай. 
 
 
 
 
 
 
Развітанне  з морам 
 
 
З вялікім жалем 
Едзем адгэтуль 
І ў мора хвалях 
Топім манету. 
 
Прыедзем зноўку 
У годзе новым. 
Бывай, сяброўка, 
Бывай, Хлапова! 
 
Хлапова, жнівень 1994 г. 

Дзве Наталькі 
 
 
Едзе Ната скорым, 
Бярэ ў свае ручкі 
І вязе над мора 
Ляльку-неразлучку. 
 
Надта ў хуткім часе 
У кут пайшла лялька, 
Да гульні знайшлася 
Сяброўка Наталька. 
 
 
 
 
 
 
Вялікая пясочніца 
 
 
Ізноў прывіталі Наталлю 
Марскія шумлівыя хвалі. 
Сямейкай усёй зноўку ляжам 
На гэтым агромністым пляжы. 
 
Наталька раптам сказала : 
- Пясочніца тут, якіх мала. 
Такой не сустрэнем ніколі 
Нат у найбольшым прадшколлі. 

У ларках мы  купім 
 
 
Ната на ўзбярэжжы ў летнім жары 
Ракавін шукае і янтару. 
Уздоўж пляжа затаміла ногі, 
Не знайшла чамусьці анічога. 
 
- Дык няма бяды, - сказала Ната, 
Янтар, ракавіны купіць тата. 
Бачыла, што ва Ўладзіславове 
У ларках іх прадаюць панове. 
 
 
 
 
 
 
У доме  адпачынку 
 
 
Натальку сон не морыць 
У доме адпачынку. 
Шуміць страшэнна мора, 
Грукоча безупынку. 
 
Не хоча спаць Наталля, 
Да поўначы марудзіць. 
- Таму ж так плачуць хвалі, 
Што спаць пайшлі ўсе людзі. 

На сустрэчу з сірэнкай 
 
 
Рана-рана ўстала Ната, 
Глянула на неба, 
Адазвалася да таты: 
- Над мора йсці трэба. 
 
Там цікаўнейшае усенька, 
Прывітаем мора, 
З хваль мо вынырне сірэнка, 
З ёю пагаворым. 
 
 
 
 
 
 
Усходы аж да неба 
 
 
Ізноўку мора свежы подых 
Наталля безупынна ловіць. 
Ізноўку ўздыбленыя ўсходы 
Угледзела яна ў Хлапове. 
 
- Вось крыху, азвалася Ната, 
Дадаць ступеняў гэтых трэба, 
А ўзыдзем, даражэнькі тата,, 
Аж да самюсенькага неба. 

Наталля ў марскіх хвалях 
 
 
Апынулася Наталля 
У мора цёплых хвалях. 
І вельмі ёй цікава, 
Як навучыцца плаваць. 
 
Ды штосьці ўсё бясконца 
Цягне Наталлю донца. 
- Пільнуй мяне, мамуся, 
Бо раптам утаплюся! 
 
 
 
 
 
 
Ракетай навокал свету 
 
 
- Бывайце, мама, тата, - 
Крычыць з ракеты Ната. – 
Я гэтаю ракетай 
Лячу навокал свету!” 
 
Ну а калі вярнуся 
Да таты і мамусі – 
Вам раскажу прыгожа 
Усё пра падарожжа. 
 
Хлапова, жнівень 1995 г. 

Мой татка нарадзі ўся ў Моры 
 
 
Чарговы год ужо Наталля 
Была з бацькамі ў адпачынку. 
Шумлівыя марскія хвалі 
Лізалі бераг безупынку. 
 
Наталля у марской прасторы 
Хацела б плюхацца заўсёды. 
- Мой татка нарадзіўся ў Моры, 
Таму й мяне так цягне ў воду. 
 
 
 
 
 
 
Маяк у Разэўі  
 
 
У Разэўі бліскае маяк, 
Рассвятляе заўжды цемру ночы 
І бяжыць прамень яскравы так, 
Што Наталля ажно жмурыць вочы. 
 
Ловіць той прамень Наталлі зрок 
І пабеглі думкі яго следам: 
- Калі той прамень відаць здалёк – 
Дык яго за морам бачаць шведы. 

На каруселі 
 
 
Тата і Наталька селі 
Ў самалёт на каруселі. 
Ён ўздымаецца высока, 
Плыве ўжо недзе пад аблокі. 
 
Здаецца Наце што ён быццам 
Не хутка зноўку прызямліцца, 
І надта ўзрушаная Ната 
Крычыць: - Трымайся моцна, тата!  
 
 
 
 
 
 
Надморскі куточак 
 
 
Наталля над морам займела 
Ракавін кошычак цэлы, 
Чароўных і адмысловых, 
Каменьчыкаў шмат каляровых. 
 
Усё гэта дбалая Ната 
Павязе з сабою дахаты. 
І буджзе цешыць тут вочы 
Прыгожы надморскі куточак. 

Пушок 
 
 
- У Хлапове татусёк 
Купіў кітайскі мне пушок. 
І з тым пушочкам-талісманам 
Я прабываю пастаянна. 
 
На пляж заўжды ідзе са мной, 
Адпачываць у мой пакой. 
І неразлучны той пушок 
Са мной паедзе ў Беласток. 
 
 
 
 
 
 
Надзіманае  кола 
 
 
Каб паплаваць дазволу 
Ната просіць у мамы. 
Надзіманае кола 
Мае ўжо пад рукамі. 
 
Нату гойдаюць хвалі 
І пужаюць мамусю. 
Азвалася Наталля:-  
Я ўжо плаваць вучуся! 

Ветралоў 
 
 
Наталля з хваляваннем кажа : 
- Гляньце, вады якая гладзь! 
Мы на сагрэтым сонцам пляжы 
Пачнем за морам назіраць. 
 
Ты, татка, станепш ветраловам, 
Мы, як за шырмай, за табой 
Будзем ад ветру мець ахову 
І загараць усёй сям’ёй. 
 
 
 
 
 
 
Да пабачэння! 
 
 
Наталля любіць мора 
Вялікую прастору 
І пакідае з жалем 
Уздыбленыя хвалі. 
 
Засумавала Ната, 
Слёз поўны вачаняты. 
- За год абавязкова 
Паедзем у Хлапова! 
 
Хлапова, жнівень 1996 г. 

На пляжы 
 
 
Бязмежным морам Натка 
Зноў цешыць свае вочы. 
Маленькаю лапаткай 
Сыпле ў ваду пясочак. 
 
- Чаму ж ты пляж руйнуеш? – 
Тата спытаў з дакорам. 
- Татулька, я прабую 
Пяском засыпаць мора. 
 
 
 
 
 
 
Перамены 
 
 
Нату не вабіць пляж прыгожы, 
Кажа, што пражыцца не будзе. 
І зразумець ніяк не можа 
Чаму тут загараюць людзі. 
 
Ды толькі ўсцяж марскія хвалі 
Вабяць адважную дзяўчынку. 
Іх не пужаецца Наталля, 
Купацца хоча безупынку. 

Ната і  Агата 
 
 
Жыць не можа Ната 
Без добрых сябровак. 
З Любліна Агата 
Прыбыла ў Хлапова. 
 
І блізкімі сталі 
Быццам бы сястрыцы 
І ныралі ў хвалі 
Марское вадзіцы. 
 
 
 
 
 
 
Бывай, Хлапова! 
 
 
Гасціннае Хлапова, 
Курортная мясціна, 
Будзе абавязкова 
Жывучым ва ўспамінах. 
 
Асвоілі вялікі 
Абсяг жывога мора, 
Таму падчас канікул 
Паедзем хіба ў горы. 
 
Хлапова, жнівень 1997 г. 

ПАСЛЯСЛОЎЕ 
 
 
 У рукі Чытачоў трапляе чарговы  зборнік вершаў 
Віктара Шведа адрасаваны дзіцячаму атрымальніку. 
Выхаваліся на іх ужо два пакаленні польскіх беларусаў. 
Творы гэтага аўтара становяць асноўны канон рыфмаваных 
літаратурных чытанняў у школах, у якіх навучаецца 
беларуская мова. Належыць таксама да жалезнага 
рэпертуару дэкламатарскіх конкурсаў. Да многіх вершаў 
Віктара Шведа (не толькі для дзяцей) напісана музыка, што 
прычынілася да значнай іх папулярызацыі. 
 Паэтычныя тэксты Віктара Шведа, што склаліся на том 
,,Вершы Натальцы”  становяць новую з’ яву беларускай 
літаратуры, так як у яе гісторыі не было дагэтуль падобнага 
зборніка. У польскай літаратуры  існуюць ужо добрыя 
правераныя ўзоры таго роду творчасці. Можна тут спаслацца 
хаця б на паэзію Ўладзіслава Бранеўскага прысвечаную 
Анцы ці Юльяна Пшыбася парулярныя вершы Уце, так 
прыхільна прынятыя наймалодшымі чытачамі. З 
упэўненасцю можна сцвердзіць, што не менш добразычліва 
маленькія беларускія чытачы ўспрымуць ,,Вершы 
Натальцы” , таму што у многіх з іх знойдуць яны  саміх сябе, 
сваю штодзённую рэчаіснасць, першыя дасведчанні  і 
адчуцці, а таксама каляровы свет дзіцячых мараў.  
 Непасрэдным адрасатам прадстаўленых тут вершаў 
з’ яўляецца дачушка паэты, Наталля. Усе вершы змешчаныя 
ў зборніку напісаны з думкай аб ёй. Сваімі паводзінамі, 
рэакцыяй, выказванымі заўвагамі і ацэнгкамі акружаючых яе 
з’ яваў, яна неаднойчы даставіла думак бацьку-паэту. якія 
сталіся канвой многіх цікавых твораў.  
 Прадстаўленыя вершы прайшлі ўжо першую 
чытальніцкую спробу, так як на працягу некалькіх апошніх 
гадоў частка іх друкавалася на старонках беларускага 
штотыднёвіка ,,Ніва”. Прынеслі яны радасць многім, у 
першую чаргу вясковым дзецям.  

 Паэт назіраючы за развіццём сваёй дачушкі пісаў 
вершы для яе і аб ёй. Якраз яна –  трэба падкрэсліць гэта 
яшчэ раз – даставіла яму творчай інспірацыі. Апынуліся тут 
тэксты ілюструючыя размовы з дачкою і супольнае 
наз іранне акружаючых яе з’яваў, але таксама і такія, што 
становяць жывое адбіццё дзіцячых гульняў і перажыванняў. 
Яны насычаны гумарам, вынікаючым з пераймання 
адрасатам мовы дарослых, даслоўнага разумення метафары і 
гутарковых зваротаў. Іх гераіня перажывае цікавыя прыгоды 
ў створаным сабою выдуманым свеце. 
 Сабраныя тут вершы падкрэсліваюць таксама ролю 
забавы і фантаз іі ў фарміраванні характару дзіцяці і яго 
адносін да свету, удала адлюстроўваючы логіку дзіцячага 
свету. Змяшчаюць перанасычаныя паэтычнай фантазіяй 
штодзённыя здарэнні і наз іранні з жыцця прыроды і 
дасведчанасці дзіцяці. Становяць цікавае літаратурнае 
пасведчанне яго росту і развіцця.  

Варта падкрэсліць, што па-за дыдактычна-
выхаваўчымі вартасцямі тэкстаў адлюстроўваецца ў іх 
беларуская традыцыя і звычаі. Паэт творча ператварае 
айчынны фальклор (літаратурная стылізацыя) і народныя 
звычаі, даходзячы пры тым да своеасаблівай дзіцячай 
філасофіі. Прадстаўляе добрае веданне свету і дзіцячай 
псіхікі.  
 Вершы Віктара Шведа адклікаюцца да цікавых 
асацыяцый і думак, большасць з іх мае жартоўны  характар, 
частка абапіраецца на ігры слоў. Характарызуюцца 
каларытнай вобразнасцю і дасціпнасцю. Напісаны вобразна і 
лёгка, меладычна і рытмічна, з упэўненасцю трапяць у сэрцы 
і ўяўленне дзіцячага атрымальніка. 
 ,,Вершы  Натальцы”  напісаны па-беларуску ў 
Польшчы. Для мяне таксама і ў гэтым заключаецца іх 
вартасць.  

       Тэрэза Занеўская 

Ці мамусю прынёс бусел?    84 
На  прагулцы      85 
Не  хачу  быць  шафай    85 
Каток з ’ есць супок     86 
Усміхніся, мама     86 
 

ЧАС ПРЫГОЖЫ ПАДАРОЖЖАЎ  
 
Над морам      89 
Эгле – вужоў каралева    89 
Ружы       90 
Купляйце мне каляску     90 
Экскурс ія      91 
Бывай,  Паланга!     91 
У спальным вагоне     92 
Усходы ў  Хлапове     92 
Мама, я дама!     93 
Наталля  і хваля     93 
Дзве сяброўкі     94 
Развітанне з  морам     94 
Дзве Наталькі     95 
Вялікая пясочніца     95 
У ларках мы купім     96 
У доме адпачынку     96 
На  сустрэчу  з сірэнкай    97 
Усходы аж  да неба     97 
Наталля  ў марскіх  хвалях    98 
Ракет ай навокал  свету    98 
Мой тат ка нарадзіўся  ў Моры   99 
Маяк у  Разэўі     99 
На  карус елі               100 
Надморскі куточак              100 
Пушок               101 
Надзіманае кола              101 
Ветралоў               102 
Да пабачэння !              102 
На  пляжы               103 
Перамены               103 
Ната  і Агата               104 
Бывай,  Хлапова!              105 
Тэрэза Занеўская – Пасляслоўе            107 


